
Ola a todas e a todos!  

Chámome Elena Ferro e son ZOQUEIRA. 

Sabedes o que é un ZOCO? Pois é o calzado que empregaron os 
campesiños de Europa durante moitíííísimo  tempo ata hai ben 
pouco. Fanse con coiro e madeira e, aquí en Galicia, a vida no 
campo non tería sido o mesmo sen eles. E xa terían desaparecido 
de non ser por xente que, coma min, mantén  con vida un oficio 
tan bonito. 

Que por que son zoqueira? 

Meu avó aprendeu o oficio cun artesán de Pazos alá polo ano 
1915. Miña tía Agripina aprendeu del e tiñades que ver o ben 
que traballaba aquela muller. Meu pai aprendeu dos dous... Que 
grandísimo zoqueiro! E eu tiven a sorte de aprender dos tres. 

Primeiro imos cortar na pel as distintas partes do zoco. 

Lembrádevos ben delas!

Logo rebaixamos os bordes das pezas que van 
cosidas entre si, para que non engorde moito ao 
montar unhas sobre outras. Iso chámase esbirado. 

Co sacabocados facemos na 
traseira os buracos para que 
pase o malló... 

Que non sabedes que é o 
malló? 

Pois iso é ben sinxelo de 
explicar: son os cordóns 
do zoco. Para facelos 
aproveitamos os recortes 
que sobran das peles, 
tirando do extremo como 
podedes ver na figura do 
lado. 

Agora pegamos e cosemos: 

O contraforte na traseira, que vai cosido por dentro. 
Despois a pala sobre a traseira. Seguídesme? Fixádevos ben 
nas cores! E por último a biqueira na pala. 

E zas!

Xa temos a peza do zoco.

Imos co pau! 

Para facelo adóitase traballar con madeira de ameneiro ou de 
bidueiro. Primeiro córtase a contorna da sola e logo axéitase ao 
pé, facéndolle sitio para que non descanse en plano. Meu pai 
empregaba esta ferramenta. Chámase burro e con ela podemos 
tamén facer a xabreira, un rebaixe que se fai no perímetro do pau 
para asentar o coiro. 

Isto que vedes aquí é unha forma. Emprégase para 
darlle o xeito definitivo á peza de coiro, quedando 
ben apretada entre o coiro e o pau, coma se 
houbese un pé dentro do zoco. De feito, se 
mirades con atención, veredes que está cortada. 
Faise así para poder quitala do zoco unha vez 
rematado, primeiro unha parte e despois a outra, 
porque enteira non a conseguiríamos sacar. 

Aquí o tedes. A peza de coiro colócase cubrindo 
a forma, que á súa vez está enriba do pau. A peza 
de coiro móntase mollada, para que sexa máis 
manexable, sobre a forma. E isto todo, enriba do 
pau. 

Collemos o can e imos tirando do coiro. A humidade da pel 
vainos permitir podela ir levando ao sitio. Ten que quedar ben 
tensiño, por iso empregamos esta ferramenta. Fixádevos que a 
súa forma permítenos facer panca. 

A cada tirón que damos co can, hai que meterlle un cravo para 
que o coiro quede tenso no seu sitio. O que facemos é marcar 
coa subela o punto onde vai o cravo, furando a pel e deixando a 
madeira marcada. Así é moito máis sinxelo empezar a cravar!

E coa coitela cortamos todo o coiro que sobrou ao tensar, 
pegadiño á liña da xabreira. Todo por aí, tapando os cravos que 
amarran o coiro ao pau, vai ir logo a vira. Lembrádesvos dela? 
Así, co finiña que é, pode que non lle botedes conta, pero évos 
ben importante. Dálle illamento ao zoco e, sen ela, isto sería un 
desastre. 

Xa temos un zoco! Fixádevos ben no pau. Podedes ver a vira toda 
postiña entre o pau e a peza de pel e, debaixo, a goma de ferrar. 
Para que un  zoco dure o que ten que durar hai que ferralo, así a 
madeira do pau estará protexida. Antes ferrábase con tachas (vos 
diríades cravos en vez de tachas) ou pezas de lata reciclada. Se 
preto había algún ferreiro xeitoso podía ferralos el. 

Mais nos anos sesenta prohibíuse ferrar con tachas porque as 
que se ían desprendendo e quedando polo camiño pinchaban 
as rodas dos coches. Este dato dános unha idea da cantidade de 
zocos que se empregaban:

Moitos!

Unha das funcións máis importantes dos zocos era manter os pés 
quentes. Ás veces metíaselles dentro palla ou papel de periódico 
para facer de plantilla e illar mellor o zoco. O caso era rematar a 
xornada o máis a gusto posible. Imaxinades pasar o día no campo 
cos pés mollados e fríos? Unha vida digna empeza, tamén, por 
uns pés quentes!

E agora que sabedes 
como se fai un zoco, que 
pensades? 

Hai un montón de 
coñecemento acumulado 
neste obxecto, transmitido 
de zoqueiro a zoqueiro.

Cada xeración de artesáns 
ten un pequeno cometido 
co seu produto. 

A min tocoume 
reinterpretar os zocos 
para que a xente os volva 
pasear polo campo e pola 
cidade coma o calzado útil 
e fermoso que é. Para que 
non sexan esquecidos. 

